
Da vegnir naven dad A tochen B, e 
sch’ei va aunc tochen D, e quei cun in 
stop tier C. Il desideri da veser in’autra 
part dil mund ei cumbinaus cun liungs 
viadis. 

Cun auto, tren, aviun ni a pei – pusseivladads 

da surmuntar las distanzas. Mintga moda da 

semover ei era cumbinada cun controllas. 

Seigi quei la controlla da bigliet el tren ni bus. 

Per ir cugl auto stuein far igl examen da 

manischar e denteren vegnan ins schizun con-

trollai dalla polizia. Las pli stentusas controllas 

ein segir quellas avon il sgular. Far il check-in, 

controlla dil pass e suenter aunc quella dalla 

bagascha da maun e naturalmein era quella 

da nus sezs, ir tras il «piepser» e sperar ch’el 

s’annunzi buc. Mo per contonscher aschi spert 

sco pusseivel nossa destinaziun lontana, pre-

ferin nus tuttina il sgular. Aschia era in’amitga 

ed jeu en nossas vacanzas.

Ascender quater aviuns...
I ls  prospects cun bials maletgs carma-

lan ils turists da cudischar las vacanzas si 

a Spitzbergen. Il patratg vid il sgol da Turitg 

a Longyearbyen ed anavos vegn stuschaus 

lunsch naven.

Ei entscheiva egl auto naven da Suraua 

tochen a Glion e vinavon encunter Turitg 

cun tren. Avon che saver guder las tempe-

raturas frestgas, havein nus giu entuorn 6 

uras sgol davos nus. Tuna gie nuota aschi 

nausch, mo quei partiu en quater etappas. 

Turitg – Kopenhagen, Kopenhagen – Oslo, 

Oslo – Tromsø, Tromsø – Longyearbyen. 

Denteren mintga ga spitgar 1 tochen 2 uras. 

En quellas uras sedamondan ins: Vala ei propi 

la peina dad ir aschi lunsch? Havein nus buc 

era bi avunda a casa? Ston quellas control-

las avon mintga sgol esser? Spert beiber ora 

l’aua avon che ir atras la controlla. Trer ora 

la tschenta e sperar ch’ins perdi buca las caul-

tschas. Ir atras la controlla – PIEEEP – miarda, 

uss hai tertgau ch’jeu hagi priu naven tut il 

metal. Sch’ella astgi palpar giu mei, damonda 

l’emploiada digl eroport. Ella anfla nuot, mo 

ils calzers ston aunc inaga ir atras la maschina. 

Pia puspei si cun la tschenta, en cun ils calzers 

e puspei spitgar in’uriala. Finalmein, nus sa- 

vein ir egl aviun. Encurir nies plaz, seser, 

sperar ch’il pilot meini igl aviun sin la pista e 

naven dad s entochen L

suenter ell’aria. Las accumpignadras dil sgol 

vegnan cun bubrondas e maglias. Mo suenter 

il quart sgol havein avunda dil caffè e dils 

paunins dalla SAS. E nus pudein era buca pli 

spitgar sin sgols e lein era buca pli mirar sin 

las tablas da temps nua ch’il gate dil proxim 

sgol ei.

... ed ina nav
Arrivadas a Longyearbyen, fagein ina spasse-

giada per sluccar nossas combas suenter seser 

egl aviun. Suenter va ei vinavon cun in auter 

mied da transport: il bastiment. Il bastiment, 

semover sill’aua ei nuota aschi sempel, navi-

gar sill’aua, entuorn entuon nuot auter che 

mar. Entgins drovan era in di per s’endisar vid 

quella nova situaziun, il plantschiu stat buca 

propi eri, ei va adina vi e neu in tec. Memia 

bia per certs maguns. Mo las cuntradas lain 

spert emblidar quels problems.

Suenter ils dis sil bastiment ha ei puspei num 

serender agl eroport e seser egl aviun. Lu 

check-in, controlla, spitgar, ir egl aviun, si 

ell’aria, setschentar, controllas, spitgar, ir egl 

aviun, si ell’aria, setschentar, controllas… ed 

a Turitg ir per la valischa. Lu va ei vinavon cul 

tren e sco transport final aunc inaga cugl auto.

Finiu cun controllas da pass, tgierp, valischas 

– tochen la proxima ch’il lontan cloma nus. 

N’avessans mo betg 
ans laschà surmanar  
dal stadi
dad Annatina Dermont

Il 1912 era il Grischun l’ultima insla da 
l’Europa senza autos. Senza squitsch 
da la Confederaziun fiss quai anc oz 
uschia. Uss – bunamain 100 onns pli 
tard – fiss quai bain la attracziun turi-
stica. Ina regiun mo cun viafiers, autos 
da posta e viturins. 
 
Per lieus pli difficils da cuntanscher avess ins 

pudì bajegiar pendicularas e nossas vias fissan 

simplas e per part natiralas. Il Grischun fiss 

enconuschent sin l’entir mund per sia bravura 

ed ils turists vegnissan en roschadas, oravant 

tut ussa cun il trend «enavos tar la natira». 

Ma uschia n’èsi betg stà…

L’onn 1907 èn ils Grischuns 
sa declerads cunter 

l’automobil.

L’emprim auto en il Grischun è documentà il 

1897 a Tavau. La glieud n’era betg mo fasci-

nada da l’auto. Blers pretendevan che l’auto 

tementia ils animals e las persunas cun sia 

pulvra ed il tempo da maximal 15 km per ura. 

Cun in’iniziativa l’onn 1907 han ils Grischuns 

declerà cleramain in scumond per l’automobil 

en il Grischun. Motivs eran ils deficits tec-

nics da l’auto, la pulvra immensa ed il privel 

d’accidents. Vitiers vegniva anc la tema da 

perder la vituraria tradiziunala. La Regenza 

grischuna ha adina puspè lubì excepziuns e 

vulì dar liber tscherts trajects per ils autos. Ma 

il pievel grischun è stà dir ed ha cun in’autra 

iniziativa cuntanschì l’onn 1912 in scumond 

total da l’automobil.

Ulteriuras propostas da la Regenza grischuna e 

da la Confederaziun d’introducir l’automobil, 

almain per autos da niz sco per medis, pum-

piers u veterinaris, ha il pievel refusà cun ils 

arguments sumegliants sco il 1907: la pulvra e 

la spertadad, ma era la concurrenza a la viafier 

ch’era gist vegnida construida per milliuns, 

custs per il mantegniment da las vias d’auto 

e la protecziun da la natira. Quests arguments 

han persvadì il pievel da star tar il scumond.

Ma tegnair davent l’auto dal Grischun era 

ina greva chaussa. Per novs impuls turistics  

stuev’ins lubir l’automobil. La Confederaziun 

ha fatg squitsch ed il 1923 è vegnida accep-

tada in’avertura provisorica per dus onns 

per la transversala Maiavilla - Cuira - Güglia 

- Malögia - Clavenna. Ils autos che circula-

van en il Grischun stuevan pajar ina taxa. La 

dumonda per ina prolungaziun dals dus onns 

è bain vegnida refusada, ma sin squitsch da 

la Confederaziun ha il pievel grischun alura 

acceptà il 1925 in’introducziun parziala da 

l’auto. 

Funtauna: Istorgia Grischuna

Automobils en noss vitgs? Nunpussaivel!

Adversaris sursilvans fan tema al pievelSin expediziun cun la nav atras il glatsch dil nord

